
SOG‘LOM BOLA 
EKOTIZIMINING ASOSLARI: 

OVQATLANISH, IMMUNITET 
VA RIVOJLANISH

Israilova Xusnida Adilovna
Qo‘qon universiteti Andijon filiali

“Pedagogika va jismoniy madaniyat” kafedrasi o‘qituvchisi

Annotatsiya: Ushbu maqolada maktabgacha yoshdagi bolalarning immun tizimini mustahkamlash hamda konsentrat-
siya qobiliyatlarini rivojlantirishda oila, maktabgacha ta’lim tashkiloti va tabiat o‘rtasidagi hamkorlikka asoslangan yon-
dashuvning ahamiyati tahlil qilingan. Tadqiqot davomida zamonaviy oilalarda keng tarqalgan noto‘g‘ri ovqatlanish odat-
lari, sifatsiz shirinliklar hamda tez tayyor bo‘ladigan taomlarning bolalar salomatligiga salbiy ta’siri ilmiy jihatdan asoslab 
berilgan. Shuningdek, raqamli qurilmalardan haddan tashqari foydalanish natijasida yuzaga kelayotgan qaramlik muam
mosi hamda uning oldini olish yo‘llari ko‘rib chiqilgan. Tadqiqot natijalari sog‘lom ovqatlanish madaniyatini shakllantirish, 
bolalar immunitetini mustahkamlash hamda ularning diqqat va konsentratsiya qobiliyatlarini rivojlantirishda kompleks 
yondashuv muhim ahamiyat kasb etishini ko‘rsatadi.

Kalit so‘zlar: immunitet ekotizimi, maktabgacha ta’lim, sog‘lom ovqatlanish, konsentratsiya, onalar maktabi, sifatsiz 
shirinliklar, raqamli savodxonlik.
Abstract: This article analyzes the importance of an integrated approach based on the interaction between family, pre-
school educational institutions, and the natural environment in strengthening the immune system and developing con-
centration skills in preschool children. The study scientifically examines the negative impact of unhealthy dietary habits, 
low-quality sweets, and fast food products that are widely consumed in modern families on children’s health. In addition, 
the issue of children’s dependence on digital devices and possible ways to prevent this problem are discussed. The 
research findings indicate that developing a culture of healthy nutrition, strengthening children’s immunity, and improving 
their concentration abilities require a comprehensive and systematic approach.

Key words: immune ecosystem, preschool education, healthy nutrition, concentration, mothers’ school, low-quality 
sweets, digital literacy.
Аннотация: В данной статье анализируется значение комплексного подхода, основанного на взаимодействии 
семьи, дошкольной образовательной организации и природной среды, в укреплении иммунной системы и раз-
витии концентрации внимания у детей дошкольного возраста. В исследовании научно обосновано негативное 
влияние распространённых в современных семьях неправильных пищевых привычек, некачественных сладостей 
и продуктов быстрого приготовления на здоровье детей. Также рассмотрена проблема зависимости детей от 
цифровых устройств и предложены возможные пути её профилактики. Результаты исследования показывают, что 
формирование культуры здорового питания, укрепление иммунитета и развитие концентрации внимания у детей 
требуют системного и комплексного подхода.

Ключевые слова: иммунная экосистема, дошкольное образование, здоровое питание, концентрация внимания, 
школа матерей, некачественные сладости, цифровая грамотность.

KIRISH
Zamonaviy jamiyatda bolalar salomatligini ta’minlash masalasi ko‘p qirrali va kompleks yondashuvni talab 

etadi. Jahon sog‘liqni saqlash tashkiloti ma’lumotlariga ko‘ra, butun dunyoda 5 yoshgacha bo‘lgan bolalarning 
22 foizdan ortig‘i turli surunkali kasalliklarga moyillik kuzatiladigan guruhga kiradi. Bu holatning asosiy omilla
ridan biri sifatida ovqatlanish madaniyatining yetarli darajada shakllanmaganligi hamda sog‘lom turmush tarziga 
rioya qilish ko‘nikmalarining sustligi ko‘rsatiladi.

O‘zbekiston Respublikasida ham bolalar salomatligini mustahkamlash davlat siyosatining ustuvor yo‘na
lishlaridan biri hisoblanadi. Xususan, “Sog‘lom ona va bola yili” – 2016 hamda “Sog‘lom bola yili” – 2023 davlat 
dasturlari doirasida bolalar salomatligini mustahkamlash, ularning to‘g‘ri ovqatlanishi va jismoniy rivojlanishini 
ta’minlashga qaratilgan qator tizimli chora-tadbirlar amalga oshirilmoqda. Mazkur tashabbuslar bolalarda 

rivojlanishini qo‘llab-quvvatlashga xizmat qiladi.
Amaliy tajriba shuni ko‘rsatadiki, ayrim oilalarda bolalar ovqatlanish madaniyati va sog‘lom turmush tarziga 

oid bilimlarni yanada takomillashtirish zarurati mavjud. Shu sababli, maktabgacha ta’lim tashkilotlari bu borada 
muhim pedagogik va ijtimoiy muhit sifatida namoyon bo‘ladi.

Maktabgacha ta’lim tashkilotlari (MTT) oila va jamiyat o‘rtasida samarali hamkorlikni ta’minlovchi muhim 
institut bo‘lib, bolalarning jismoniy, intellektual va ijtimoiy rivojlanishida muhim o‘rin tutadi.

I.	 IMMUNITET EKOTIZIMI TUSHUNCHASI VA UNING TARKIBIY QISMLARI

1.1.	 Ekotizim yondashuvining mohiyati

“Immunitet ekotizimi” tushunchasi bolaning salomatligini yagona omil bilan emas, balki o‘zaro bog‘liq 
bo‘lgan bir nechta tizimlar majmui sifatida ko‘rib chiqishni nazarda tutadi. Ushbu yondashuv bola rivojlanishiga 
ta’sir etuvchi ijtimoiy, pedagogik va tabiiy omillar o‘rtasidagi uzviy bog‘liqlikni ifodalaydi.

Mazkur ekotizim quyidagi uchta asosiy komponentdan iborat:

1.	 Oila – bolaning birinchi va eng muhim ijtimoiylashuv muhiti bo‘lib, unda sog‘lom ovqatlanish madaniyati, 
gigiyena ko‘nikmalari hamda sog‘lom turmush tarzining asoslari shakllanadi.

2.	 Tashkilot (MTT) – oilada shakllangan ko‘nikmalarni mustahkamlovchi, ilmiy asoslangan pedagogik 
yondashuvlar orqali bolaning jismoniy va psixologik rivojlanishini qo‘llab-quvvatlovchi muhit hisoblanadi.

3.	 Tabiat – bolaning tabiiy immunitetini rivojlantirish, jismoniy faolligini oshirish hamda uning hissiy va ruhiy 
salomatligini mustahkamlashga xizmat qiluvchi muhim ekologik omil sifatida namoyon bo‘ladi.

 

1.2.	 Immunitet tizimining shakllanish bosqichlari

Bolaning immun tizimi bir necha bosqichda shakllanadi va har bir bosqichda muayyan omillar muhim rol 
o‘ynaydi (1-jadval).

1-jadval: Bolalarda immunitet tizimining yosh davrlari bo‘yicha rivojlanish xususiyatlari
Yosh davri Immunitetning asosiy xususiyatlari Ta’sir etuvchi omillar

0–6 oy Ona sutidan olinadigan passiv immunitet shakllanadi Emizish jarayoni, ona salomatligi

6–12 oy Bolaning o‘z immun tizimi bosqichma-bosqich shakllana 
boshlaydi

Qo‘shimcha ovqatlarning to‘g‘ri va bosqichma-
bosqich joriy etilishi

1–3 yosh Faol immunitet tizimi rivojlanadi Muvozanatli ovqatlanish, jismoniy faollik
3–6 yosh Immunitet tizimi yanada mustahkamlanadi MTTdagi sog‘lom muhit, ijtimoiy muloqot

MAVZUGA OID ADABIYOTLAR SHARHI
Maktabgacha yoshdagi bolalar salomatligini mustahkamlash, to‘g‘ri ovqatlanish madaniyatini shakllanti-

rish hamda immun tizimini rivojlantirish masalalari zamonaviy pedagogika va tibbiyot fanlarida muhim tadqiqot 
yo‘nalishlaridan biri hisoblanadi. Ilmiy adabiyotlarda bolalar ovqatlanishining jismoniy va intellektual rivojla
nishga bevosita ta’siri keng o‘rganilgan. Abdullayeva M.N. maktabgacha yoshdagi bolalar ovqatlanishini tashkil 
etishning pedagogik va gigiyenik asoslarini tahlil qilib, muvozanatli ovqatlanish bolalar sog‘ligining muhim omili 
ekanligini ta’kidlaydi. Azimova N.B. va Karimova D.S. tadqiqotlarida sog‘lom turmush tarzi hamda ratsional 
ovqatlanish bolalar immunitetini mustahkamlashda muhim rol o‘ynashi ko‘rsatib berilgan.

Xorijiy tadqiqotchilar ham bolalar ovqatlanishi va miya faoliyati o‘rtasidagi bog‘liqlikka alohida e’tibor qarata-
dilar. Birch va Fisher bolalarda ovqatlanish odatlari shakllanishi oilaviy muhit va tarbiyaga bevosita bog‘liqligini 
ta’kidlaydi. Gomez-Pinilla esa oziq moddalarning miya faoliyatiga ta’sirini o‘rganib, omega-3 yog‘ kislotalari, 
vitaminlar va minerallar konsentratsiya hamda kognitiv rivojlanishga ijobiy ta’sir ko‘rsatishini ilmiy asoslaydi. 
Shuningdek, Jahon sog‘liqni saqlash tashkiloti ma’lumotlarida sog‘lom ovqatlanish bolalar organizmining 
barqaror rivojlanishida muhim omil sifatida e’tirof etiladi. Mazkur ilmiy qarashlar bolalar ovqatlanish madaniya-
tini shakllantirishda kompleks yondashuv zarurligini ko‘rsatadi.

TADQIQOT METODOLOGIYASI
Mazkur tadqiqotda maktabgacha yoshdagi bolalarning sog‘lom rivojlanishida ovqatlanish, immunitet va 

konsentratsiya o‘rtasidagi o‘zaro bog‘liqlikni aniqlash maqsadida bir qator ilmiy usullardan foydalanildi. Tadqiqot 
jarayonida nazariy tahlil, ilmiy adabiyotlarni o‘rganish, taqqoslash hamda umumlashtirish metodlari qo‘llanildi. 
Shuningdek, maktabgacha ta’lim tashkilotlarida ovqatlanishni tashkil etish amaliyoti hamda ota-onalar bilan olib 
borilayotgan pedagogik ishlar tahlil qilindi.

Tadqiqot davomida mahalliy va xorijiy olimlarning bolalar ovqatlanishi, immunitet tizimining rivojlanishi 
hamda sog‘lom turmush tarzini shakllantirishga oid ilmiy ishlari o‘rganildi. Olingan ma’lumotlar tizimlashtirilib, 
bolalar salomatligiga ta’sir etuvchi asosiy omillar aniqlashtirildi. Shu asosda oila, maktabgacha ta’lim tashki-
loti va tabiiy muhit o‘rtasidagi hamkorlikning ahamiyati ilmiy jihatdan tahlil qilindi hamda bolalar ovqatlanish 
madaniyatini takomillashtirishga qaratilgan amaliy tavsiyalar ishlab chiqildi.

TAHLIL VA NATIJALAR
II.	 ZAMONAVIY OILALARDA OVQATLANISH MADANIYATINI TAKOMILLASHTIRISH MASALALARI

2.1.	 Shirinliklar tarkibini tahlil qilish va bolalar salomatligiga ta’siri

Bozorda mavjud bo‘lgan ayrim shirinliklar tarkibida bolalar salomatligiga turlicha ta’sir ko‘rsatishi mumkin 
bo‘lgan moddalar uchrashi mumkin. Ilmiy tadqiqotlar sanoat usulida ishlab chiqarilgan ayrim shirinliklar tarkibida 
organizmga ortiqcha yuklama beruvchi komponentlar mavjud bo‘lishi ehtimolini ko‘rsatadi. Shu sababli bolalar 
ovqatlanishida mahsulot tarkibini o‘rganish va sog‘lom muqobillarni tanlash muhim ahamiyat kasb etadi.

Tarkibi yetarli darajada nazorat qilinmagan shirinliklarda uchrashi mumkin bo‘lgan ayrim komponentlar 
quyidagilar hisoblanadi:

1.	 Trans-yog‘lar – organizmda lipid almashinuvi jarayonlariga ta’sir ko‘rsatishi mumkin.

2.	 Ortiqcha shakar – organizmda metabolik jarayonlarning muvozanatiga ta’sir etishi mumkin.

3.	 Sun’iy bo‘yoqlar (E102, E110, E124) – ayrim bolalarda individual sezgirlik reaksiyalarini keltirib chiqarishi 
mumkin.

4.	 Konservantlar – ovqatning saqlanish muddatini uzaytiradi, biroq me’yoridan ortiq iste’mol qilinganda 
organizmga qo‘shimcha yuklama berishi mumkin.

5.	 Aromatizatorlar – mahsulotning ta’mi va hidini kuchaytirish uchun qo‘llanadi.

Muhim ma’lumot. Tadqiqotlar natijalariga ko‘ra, sanoat usulida ishlab chiqarilgan shirinliklarni tez-tez 
iste’mol qiladigan bolalarda respirator kasalliklarga moyillik ko‘rsatkichlari yuqoriroq kuzatilishi mumkin. Shu 
sababli bolalar ovqatlanishida tabiiy mahsulotlarga ustuvor ahamiyat berish tavsiya etiladi.

2.2.	 Tez tayyorlanadigan taomlar va ularning ovqatlanish madaniyatidagi o‘rni

Zamonaviy oilalarda vaqtni tejash maqsadida tez tayyorlanadigan taomlar (fast food, yarim tayyor mahsu-
lotlar hamda tez tayyor bo‘ladigan noodle turidagi mahsulotlar)dan foydalanish holatlari uchrab turadi. Bunday 
mahsulotlar kundalik ovqatlanishda ma’lum darajada qulaylik yaratishi mumkin.

mahsulotlardan foydalanish hamda sabzavot, meva va oqsilga boy oziq-ovqatlarni ko‘proq iste’mol qilish 
muhim hisoblanadi. Bu yondashuv bolalarning jismoniy rivojlanishi, immun tizimining mustahkamlanishi hamda 
umumiy sog‘lom turmush tarzining shakllanishiga ijobiy ta’sir ko‘rsatadi (2-jadval).

2-jadval: Tez tayyorlanadigan taomlarning tarkibiy qismlari va ularning organizmga ta’siri
Tez tayyorlanadigan taomlarning organizmga ta’siri

Tarkibiy qism Salomatlikka ta’siri
Ortiqcha natriy
Rafinlangan un
Natriy glutamat
Yog‘lar
Bo‘yoqlar

Buyrak faoliyati buzilishi
Qandli diabetga moyillik
Bosh og‘rig‘i, asab tizimi buzilishi
Semirish, oshqozon kasalliklari 
Allergik reaksiyalar 

2.3. Ko‘cha ovqatlari bilan bog‘liq gigiyenik omillar

Ko‘cha savdosida tayyorlanadigan va sotiladigan taomlar ayrim hollarda sanitariya-gigiyena talablari 
nuqtayi nazaridan qo‘shimcha nazoratni talab etishi mumkin. Ilmiy kuzatuvlar natijalari ko‘cha ovqatlari bilan 
bog‘liq ayrim gigiyenik omillarga e’tibor qaratish zarurligini ko‘rsatadi.

Tadqiqot natijalariga ko‘ra quyidagi holatlar kuzatilishi mumkin:
1.	 Ko‘cha ovqatlarining taxminan 67 foizida mikrobiologik ifloslanish ko‘rsatkichlari me’yoriy darajadan yuqori 

bo‘lishi ehtimoli mavjud.
2.	 Taom tayyorlash jarayonida foydalaniladigan yog‘larning 45 foizi bir necha marotaba qayta ishlatilishi 

mumkin.
3.	 Saqlash sharoitlari ayrim hollarda (78 foizgacha) sanitariya talablari nuqtayi nazaridan takomillashtirishni 

talab etadi.
Shu sababli bolalar ovqatlanishida gigiyena talablariga to‘liq javob beradigan, yangi tayyorlangan va sifat 

nazoratidan o‘tgan mahsulotlardan foydalanish tavsiya etiladi.

III.	 MTT TAOMNOMASI: ILMIY ASOS VA AMALIY MASALALAR

3.1.	 MTTlarda ovqatlanishni tashkil etish tamoyillari

O‘zbekiston Respublikasi Sog‘liqni saqlash vazirligi hamda O‘zbekiston Respublikasi Maktabgacha ta’lim 
vazirligi tomonidan tasdiqlangan me’yoriy hujjatlarga muvofiq, maktabgacha ta’lim tashkilotlarida bolalar ovqat-
lanishi muvozanatli va ilmiy asoslangan tamoyillar asosida tashkil etiladi.

Mazkur tamoyillar quyidagilarni o‘z ichiga oladi:
•	 oqsillar, yog‘lar va uglevodlarning muvozanatli nisbatini ta’minlash;
•	 turli oziq-ovqat guruhlaridan ratsionda oqilona foydalanish;
•	 mahsulotlarning tabiiyligi, ya’ni minimal qayta ishlangan oziq-ovqat mahsulotlaridan foydalanish;
•	 ovqatning bir ulushi me’yorining bolaning yosh xususiyatlariga mos bo‘lishi;
•	 taom tayyorlash jarayonida sanitariya-gigiyena talablariga qat’iy rioya etish.

Mazkur yondashuv bolalarning sog‘lom o‘sishi, immun tizimining mustahkamlanishi hamda to‘g‘ri ovqatla-
nish madaniyatining shakllanishiga xizmat qiladi.

3.2.	 Amaliyotda uchraydigan ayrim masalalar

Maktabgacha ta’lim tashkilotlari mutaxassislari seminar va treninglar jarayonida ota-onalar bilan ishlashda 
ayrim pedagogik va ovqatlanish madaniyatiga oid masalalarga duch kelishlari mumkin.

1-masala: “Mening bolam bunday taomlarni iste’mol qilmaydi” degan qarash
Ba’zi ota-onalarda bolalarning ayrim mahsulotlarni iste’mol qilmasligi haqida tasavvurlar shakllangan 

bo‘lishi mumkin. Bunday holat ko‘pincha quyidagi omillar bilan bog‘liq bo‘ladi:
•	 oilada shakllangan an’anaviy ovqatlanish odatlari;

•	 bolalarda shirinliklarga bo‘lgan yuqori qiziqish;

•	 ota-onalar tomonidan sog‘lom ovqatlanish namunasining yetarli darajada namoyon etilmasligi.

Taklif etiladigan yondashuv: yangi taomlarni ratsionga kiritishda “ko‘prik usuli”dan foydalanish tavsiya 
etiladi. Bu usul tanish ta’m va mahsulotlar orqali yangi taomlarni bosqichma-bosqich taqdim etishni nazarda 
tutadi.

2-masala: Xamirli taomlarga ustuvorlik berilishi
Ba’zi oilalarda bolalar ratsionida non mahsulotlari, makaron, somsa kabi xamirli taomlarga ko‘proq ustu-

vorlik berilishi kuzatiladi. Bunday holatda bolalar ovqatlanishida muvozanatli ratsionni shakllantirish, sabza-
votlar, mevalar, oqsilga boy mahsulotlar hamda sut mahsulotlaridan kengroq foydalanish muhim hisoblanadi.

Muvozanatli ovqatlanish bolalarning jismoniy rivojlanishi, immun tizimining mustahkamlanishi hamda 
sog‘lom ovqatlanish madaniyatining shakllanishiga ijobiy ta’sir ko‘rsatadi (3-jadval).

3-jadval: Bir tomonlama ovqatlanishning organizmga ta’siri
Oqibat Mexanizm Ko‘rinishi

Semirish Ortiqcha uglevodlarning organizmda 
yog‘ sifatida to‘planishi Ortiqcha vazn

Vitamin yetishmovchiligi Monoton va bir xil turdagi ovqatlanish Tez charchash, holsizlik
Ichak faoliyati bilan bog‘liq 
muammolar Oziq-ovqat tolalarining yetishmasligi Ich qotishi

Konsentratsiyaning pasayishi Qondagi glyukoza darajasining keskin 
o‘zgarishi O‘qish jarayonida diqqatning susayishi

IV.	 OVQATLANISH VA KONSENTRATSIYA O‘RTASIDAGI BOG‘LIQLIK

4.1.	 Miya faoliyati uchun zarur oziq moddalar

Bolaning konsentratsiya, ya’ni diqqatni jamlash qobiliyati uning ovqatlanish tartibi va ratsioniga bevosita 
bog‘liqdir. Muvozanatli ovqatlanish miya faoliyatining samarali ishlashini ta’minlaydi hamda bolaning o‘qish 
jarayonida diqqatni saqlab turish qobiliyatini rivojlantiradi. Shu sababli kundalik ovqatlanish ratsionida miya 
faoliyati uchun zarur bo‘lgan oziq moddalar yetarli miqdorda bo‘lishi muhim hisoblanadi.

Miya faoliyatini qo‘llab-quvvatlashda quyidagi oziq moddalar muhim ahamiyatga ega:

1.	 Omega-3 yog‘ kislotalari – baliq, yong‘oq va zig‘ir yog‘i tarkibida uchraydi hamda miya faoliyatini 
qo‘llab-quvvatlaydi.

2.	 Temir moddasi – go‘sht, loviya va sabzi tarkibida mavjud bo‘lib, organizmda kislorod almashinuvini 
yaxshilashga yordam beradi.

3.	 B guruhi vitaminlari – don mahsulotlari, tuxum va sut mahsulotlarida uchraydi hamda asab tizimi faoliya-
tini qo‘llab-quvvatlaydi.

4.	 Antioksidantlar – meva va sabzavotlarda ko‘p bo‘lib, hujayralarni himoya qilish va umumiy salomatlikni 
mustahkamlashga xizmat qiladi.

MTT mutaxassislari uchun “Onalar maktabi” uchrashuvlari mavzulari

Maktabgacha ta’lim tashkilotlari mutaxassislari tomonidan ota-onalar bilan ishlash jarayonida “Onalar 
maktabi” formatidagi uchrashuvlar samarali pedagogik yondashuv hisoblanadi. Ushbu uchrashuvlarda quyidagi 
mavzularni muhokama qilish tavsiya etiladi:

1.	 “Bolaning immunitetini mustahkamlashda ovqatlanishning ahamiyati”

2.	 “Bolalar ovqatlanishida mahsulot sifati va sog‘lom tanlov tamoyillari”

3.	 “Konsentratsiya va ovqatlanish o‘rtasidagi bog‘liqlik: ilmiy yondashuv”

4.	 “Tabiat qo‘ynida vaqt o‘tkazish – salomatlikni mustahkamlash omili”

5.	 “Oilada sog‘lom odatlarni shakllantirish: amaliy tavsiyalar”

XULOSA VA TAKLIFLAR
Oila, maktabgacha ta’lim tashkiloti (MTT) va tabiat bolaning sog‘lom rivojlanishini ta’minlovchi uch muhim 

tarkibiy omil hisoblanadi. Ushbu omillar o‘rtasidagi samarali hamkorlik bolalarning jismoniy, aqliy hamda ijti-
moiy rivojlanishini qo‘llab-quvvatlashda muhim ahamiyat kasb etadi. Ayniqsa, ota-onalarning shaxsiy namunasi 

vositalardan biri hisoblanadi.
Bolalar ovqatlanishida mahsulot sifati va muvozanatli ratsion muhim o‘rin tutadi. Shirinliklar va tez tayyor-

lanadigan taomlarni iste’mol qilishni me’yorlashtirish hamda ularni bosqichma-bosqich sog‘lom muqobil mahsu-
lotlar bilan boyitib borish bolalar immun tizimining mustahkamlanishiga xizmat qiladi. Shu bilan birga, konsen-
tratsiya qobiliyati ham to‘g‘ri ovqatlanish bilan bevosita bog‘liq bo‘lib, miya faoliyati uchun zarur bo‘lgan oziq 
moddalar bilan organizmni muntazam ta’minlash muhim hisoblanadi.

Maktabgacha ta’lim tashkilotlari rahbarlari va pedagogik jamoalari ota-onalar bilan faol hamkorlikni yo‘lga 
qo‘yishi, ilmiy asoslangan ma’lumotlarni sodda va tushunarli tarzda yetkazishi hamda oilalarda sog‘lom ovqat-
lanish va turmush tarziga oid amaliy ko‘nikmalarni shakllantirishga ko‘maklashishi muhim ahamiyatga ega.

Mas’ul muharrir: Ramzidin Ashurov
Ingliz tili muharriri: Murod Xoliyorov
Musahhih: Alibek Zokirov
Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


